
 Časopis za upravu i upravno pravo

RIJEČ GLAVNOG UREDNIKA

Poštovana akademska i stručna zajednico, čitateljice i čitaoci,

Sa zadovoljstvom predstavljamo novi broj časopisa ,,Uprava’’, naučnog 
časopisa za upravu i upravno pravo. U periodu od izdavanja prethodnog broja, 
akademsku i stručnu zajednicu je rastužila vijest da je 26. januara ove godine 
preminuo uvaženi prof.dr Ćazim Sadiković, nekadašnji dekan Fakulteta za 
upravu i Pravnog fakulteta Univerziteta u Sarajevu. 

Želimo, i u kontekstu ovog izdanja časopisa, odati posebnu počast prof.
dr Sadikoviću, izvrsnom pravniku cijenjenom i u evropskim stručnim i 
akademskim okvirima.

Prof.dr Ćazim Sadiković je rođen 1935. godine u Ljubuškom. Gimnaziju je 
završio u Mostaru, a Pravni fakultet u Sarajevu. 

Kao avangarda svojim savremenicima i sunarodnjacima, magistrirao je na 
Evropskom univerzitetu u Nancyju (Francuska) iz oblasti pravnih i političkih 
nauka na temu ,,Savremeni aspekti demokratije u Evropi››, dok je doktorirao 
na Univerzitetu u Ljubljani (Slovenija). Slijedeći njegov primjer, Fakultet 
za upravu u svojoj izdavačkoj djelatnosti i naučno-istraživačkom opusu 
promoviše savremena istraživanja iz oblasti uprave, kakav je i rad u ovom 
broju časopisa ,,Uprava›› koji posmatra rukovođenje u kontekstu SIGMA 
Principa javne uprave. 

Prof.dr Sadiković je bio i vrlo uspješan rukovodilac, jer je u karijeri obnašao 
funkcije dekana Pravnog fakulteta i Fakulteta za upravu Univerziteta u Sarajevu, 
ali i predsjednika Komisije za ustavna pitanja SFR Jugoslavije, predsjednika 
Ustavnog suda Bosne i Hercegovine i rukovodioca mnogih drugih stručnih i 
akademskih tijela. Jedan od radova u ovom izdanju našeg časopisa komparira 
ustavne sisteme, a to je bilo područje vrhunske stručnosti prof.dr Sadikovića.

Značajan dio biografije uvaženog prof.dr Sadikovića predstavljaju i činjenice 
da je predavao i na Fakultetu političkih nauka Univerziteta u Sarajevu, a, u 
karijeri je, između ostalih nastavnih predmeta, predavao i ,,Uvod u političke 
nauke››, ,,Političke sisteme›› i ,,Međunarodno javno pravo››. U ovom broj 
časopisa analizirana je povezanost političke stabilnosti i direktnih stranih 
investicija.

Sigurno se prof.dr Sadiković prilikom rukovođenja značajnim javnim 
institucijama susretao i sa problemima javnog odlučivanja, na čijem rješavanju 
je dao izuzetan doprinos, a neizmjeran doprinos unapređenju odlučivanja u 
sistemu javne vlasti je dao i kroz djelovanje u Venecijanskoj komisiji Vijeća 
Evrope (Evropska komisija za demokratiju kroz pravo). Doprinos ovom 
izdanju časopisa ,,Uprava›› su dali i autori koji su pisali o problemima i 
kontroverzama javnog odlučivanja u Bosni i Hercegovini.

Konačno, prof.dr Ćazim Sadiković je mnogo puta u toku svoje bogate karijere, 
pa između ostalog i prilikom osnivanja i u prvim godinama rada Fakulteta za 
upravu iskazao izuzetan senzibilitet za savremena ili i avangardna promišljanja 
o državi, njenim institucijama i obrazovanju državnih službenika, pa bi 
sigurno bio ponosan na činjenicu da se u časopisu ,,Uprava›› elaboriraju i 
teme obnovljive energije i ekonomskog rasta ili primjene računarskih sistema 
za odlučivanje u postupcima javnih nabavki.

Prof.dr Ćazim Sadiković je autor jedanaest knjiga i više stotina naučnih i 
stručnih radova iz oblasti pravnih i političkih nauka, te dobitnik respektabilnih 
domaćih i međunarodnih nagrada za svoj izuzetan naučni i stručni doprinos.

Fakultet za upravu i redakcija časopisa ,,Uprava›› se sa najvišim pijetetom 
zahvaljuju prof.dr Ćazimu Sadikoviću za izuzetan i presudan doprinos u 
našem radu.

Također, zahvaljujemo se svim autorima i saradnicima na doprinosu ovom 
broju našeg časopisa.

S poštovanjem, 
                                                                                                                            

                                                                                   Doc.dr Amel Delić,
glavni urednik časopisa


